
Забелешки за амбасадорката Џилијан Миловановиќ 
започнување на градежните работи за новата Амбасада на Соединетите 

Американски Држави во Република Македонија. 
Градилиште на објектот на новата зграда на Амбасадата (Градиште) 

Скопје, Македонија 
22 март 2006 год., среда 

14:00 - 15:00 ч. 
 

Ваша екселенцијо, претседателе Црвенковски, почитуван господине претседател на 
Парламентот Јордановски, ваша екселенцијо, госпоѓо министер за надворешни работи 
Митрева и другите присутни министри, почитуван господин претседателе на Врховниот 
суд Илиев, генерал Вилијамс, екселенции од дипломатскиот кор, госпоѓо градоначалник 
Аларова и другите присутни градоначалници, почитувани претставници на верските 
заедници, високи претставници на Келог Браун и Рут Сервисис, почитувани гости, дами и 
господа: 
 
Добар ден и добре дојдовте 
 
Денеска го одбележуваме свеченото започнување на градежните работи за новата 
Амбасада на Соединетите Американски Држави во Република Македонија.  
За сите нас ова е возбудлив и важен ден. Сакам да ви се заблагодарам на сите тука 
присутни што ни се придруживте во ова рано-пролетно попладне.    
Пролетта е време на нови почетоци и на нов раст. Затоа денеска, дваесет и втори март, 
е погоден ден за формално започнување на изградбата на новата Американска амбасада во 
Скопје.    
Денеска, новата Американска амбасада во Скопје презема крупен чекор напред во својот 
напредок од визија во реалност. Во текот на наредните две години својот облик ќе го 
добие еден модерен, добро проектиран и солидно изграден објект. Теренот околу 
Амбасадата ќе биде засаден со цвеќиња, со дрвја, со ладовинки и со патеки - со што 
дополнително ќе се разубави една локација што е и без тоа многу импресивна, како што и 
самите можете да видите.  
Новата Американска амбасада во Скопје ќе биде добро место за работа. Ќе обезбеди 
пространо, привлечно опкружување каде што ќе се извршуваат работи кои ќе им бидат од 
корист на граѓаните на двете наши земји. Во тие простории ќе се работи на поддршката на 
економијата на Македонија, помош на фирмите за да станат поконкурентни, и на 
подобрување на инвестиционата клима. Исто така, новата амбасада, во соработка со 
нашите колеги од Македонија, ќе спроведува активности за зајакнување на судовите и на 
институциите на прогонот, и ќе помага во решавање на проблемите на корупција, 
организиран криминал и трговија со луѓе. Ќе има програми што ќе ни овозможат 
ефикасно да реагираме во итни случаи како што е тероризмот или природните катастрофи; 
како и програми за зајакнување на регионалната безбедност и стабилност.  
Новата Американска амбасада во Скопје ќе биде добро место за посета. Во Амбасадата ќе 
доаѓаат луѓе од цела Македонија од најразлични причини. Ќе доаѓаат луѓе што се 
подготвуваат да почнат свој бизнис, да учат, да учествуваат во програми на обука; или да 
патуваат како туристи во Соединетите Американски Држави. Други ќе доаѓаат во 
Амбасадата за да разговараат за економски прашања, за политика, за демократските 
институции, за интеграцијата во НАТО, образованието, културата, новинарството и за 
уште многу други работи. Американски граѓани ќе доаѓаат во Македонија да помагаат 
кога ќе има потреба. Ќе доаѓаат и за да дознаат повеќе за Македонија и за 
професионалните можности што ги нуди државата. Било да доаѓаат кај амбасадорот, во 
конзуларната служба, во УСАИД или во кој било друг дел од американската мисија во 



Македонија, посетителите ќе престојуваат во привлечна и удобна работна средина и ќе 
бидат срдечно пречекани. А нашата Амбасада ќе биде лесно достапна за луѓе со физички, 
визуелни или други пречки.  
Американската амбасада во Скопје ќе биде добар сосед. На маалото Градиште ќе му 
донесе нова енергија и нова активност. Се надеваме дека оваа амбасада ќе го поттикне 
приватното претприемништво и изградба на продавници, ресторани и други деловни 
простори што ќе одговорат на потребите на вработените и на посетителите на Амбасадата. 
Новата Амбасада може да служи како мост меѓу двете страни на реката Вардар и да 
привлече повеќе луѓе да доаѓаат во овој дел на главниот град.  
Во овој крај живеат и работат луѓе од различни заедници. Во близината има верски и 
културни споменици што ја претставуваат прекрасната разновидност во Република 
Македонија. Со душа чекаме да се запознаеме со нашите соседи, и максимално ќе се 
потрудиме да дадеме позитивен придонес кон квалитетот на живеењето во овој крај.  
Сакам да им оддадам признание на неколку поединци и организации. Секој од нив го дал 
својот суштински придонес во реализирањето на овој ден кога свечено ги започнуваме 
градежните работи за новата Американска амбасада во Скопје:  
- Првин, генерал-мајорот Чарлс Е. Вилијамс, директор и главен оперативен офицер на 
Одделот за Прекуокеански градежни работи во Стејт Департментот. Генерал Вилијамс е 
еден од врвните професионалци во нашата земја во областа на градежништвото и 
управувањето со изградба. Заедно со многу други членови на неговиот тим од Одделот за 
Прекуокеански градежни работи, тој обезбеди јако менаџерство и лидерство во 
планирањето, обезбедување ресурси и составувањето на многу делови од овој сложен 
проект. Ни претставува чест што генерал Вилијамс е со нас денеска за да учествува на 
церемонијата на започнување на градежните работи и за да се запознае со нашите 
партнери во Македонија.    
- Понатаму, дозволете ми да им се заблагодарам на сите луѓе во Скопје што толку многу 
придонесоа кон овој проект. Немам доволно време да ги набројам сите нив поединечно, па 
затоа ќе споменам само неколкумина што одиграа посебно важни улоги: мојот 
претходник, Амбасадорот Батлер, кој го започна овој проект, почитуваниот господин 
Министер за Транспорт и Врски Мехази, како и господинот Кадриу од неговото 
министерство, почитуваниот господин Министер за Култура Стефановски, како и 
господинот Танески од неговото министерство, градоначалничката на општина Центар, 
госпоѓата Аларова, како и гспосдинот Фармакоски од кабинетот на Премиерот.  Исто така, 
сакам да им се заблагодарам на два члена од мојот тим во Амбасадата - советникот за 
администрација госпоѓата Солберг и господинот Темов, од нашата служба за општи 
работи. Без сите вас, без посветеноста, истрајноста и енергијата што ги дадовте во овој 
проект, ние денеска дефинитивно немаше да бидеме овде.  
И на крајот, сакам да им се заблагодарам на Келог Браун и Рут Сервисис, чиј претставник 
овде е господинот Грејвс, потпретседател на Проектирање и изградба, гсподинот Вокер, 
постар генерален проект менаџер, како и нашиот проект менаџер од Одделот за 
Прекуокеански градежни работи, господинот Зигенфус и компанијата Бетон чиј 
претставник овде е господинот Јанакиевски, генерален директор и претседател на 
директорскиот брод.   
Американската амбасада што ќе стои на Градиште ќе претставува силен и видлив симбол 
на партнерството што постои меѓу Соединетите Американски Држави и Република 
Македонија - симбол на нашето пријателство, на нашето партнерство и на нашите 
заеднички демократски вредности. Новата Амбасада претставува крупна американска 
инвестиција во земјава и израз на довербата во иднината на Република Македонија 
како независна, стабилна, мултиетничка држава.  
Чест ми е што сум амбасадорка на Соединетите Американски Држави во Македонија кога 
почнуваме со изградбата на новата Американска амбасада. Со нетрпение чекам повторно 
да го посетувам градилиштето за да видам како напредува овој исклучителен нов додаток 
за општина Центар, Скопје, Република Македонија, како и за нашето партнерство, сега и 
во иднина. Со континуирана соработка ќе изградиме убава Амбасада и уште поцврсти 
односи меѓу нашите држави и народи.  


